
Arratsalde on, guztioi:

Iritsi zaigu ordua 2015. urteko Urnietar Prestua izendatzeko. Dagoeneko denek badakizue aurten izendapen honetaz saritu duguna Justo Egaña Larrañaga dela, gaztetandik urnietartu zitzaigun azkoitiarra, Urnietara iritsi orduko 1969. urtean herria suspertzearren hamaika lanetan jardun zena. Ezkondu ere bertan ezkondu zitzaigun, Urnietako famili jator bateko alabarekin, Egape ikastolako andereño aitzindari izan zen Arantxa Etxeberriarekin eta, zalantza zipirik ez, horrek zerikusirik izango zuen aurrerantzean Justok herriko kulturaren bizibidea suspertzeko zabaldu zuen ildoarekin.

Hiruroigeta hamarreko urte haietan Egape ikastolako zuzendari gisa zituen eginkizunetaz gain makina bat lan “osagarri” egin behar izan zuen, ikastolako beste irakasleekin eta gusasoekin batera, garai hartan buztinezko oinak zituen hezkuntza egitasmo hark makulu sendoen gainean aurrera egin zezan. Sanmieletan, esate baterako, ikastolak antolatzen zuen tonbola da, festa garaian egiten zen eginkizun ugari haietako bat. Baina Justoren lanak bazuen helburu zehatzago bat: helburu pedagogikoa, zeren eta ikastola berri hark heziketa eredu, heziketa molde berri eta aurreratuagoei erantzun behar baitzien, eta ildo pedagoki berritzaile horretan abiatzeko materiala eskuratu egin behar zen, baita maiz prestatu ere. Justo Egaña, esku artean jaioberritan hartu zuen ikastola hura bizkortu, sendotu eta bizirik iraunarazteko bidean jarri zuen lemazaina izan zen.

Aldi berean, Euskal Herrian barrena helduak euskaldundu eta alfabetatzearen behar mina zabaldu zen, eta milaka lagunek heldu zioten euskaraz ikasteari; horretarako, baina, irakasleak behar ziren, ahalik eta prestatuenak. Hor ere, Justok eginkizunik ikusi zuen eta urnietar helduak euskalduntzeari ekin zion, Urnietako beste lagun batzuekin batera. Ongi gogoan dute hori, oraindik ere, Justorengandik eskolak, zuzenean edo zeharka, jaso zituztenek.

Baina Justok eta Urnietak izan duten lotura ezin genuke ulertu txistua eta Justo txistularia aipatu gabe, agian bere alderdirik agerikoena herrian. Ikastolara iritsi orduko bere egin zuen ikastolako haurrei txistua jotzen irakatsi beharra eta laster txistulari talde polita osatu zuen, urteak aurrera joan ahala herriko txistulari banda osatuko zutenak Justoren zuzendaritzapean. Egungo Tanbolin txistulari banda urteetan txistulari jardunaren ondorio baino ez da. Txistua eta musikagintza haurrei txertatzeko jardun oparo horretan urnietar gazte haietako batek baino gehiagok aitortu du, esker onez, Justoren irakatsiak eta eraginak piztu zuela berarengan musikazaletasuna, eta baten bati dagokionez emaitza ikusgarriekin...

Herriko abesbatza ez zen apustu apalagoa izan, urteetako ahalegina izan zen zuretzat, Justo, hura bizkortu, prestatu eta biziberritzea, eta zure ahaleginak izan zuen fruiturik, agian ez zuk nahi beste, baina bai zure ahaleginaren kalitatea islatu dutenak. Eta, hortik aurrera, zer esan zerorrek neurri batean edo bestean, bakarka ala beste batzuekin batera, sortu. bizkortu eta antolatu dituzun beste hamaika ikuskizun eta ekimenetaz. Zer esan, esate baterako, zazpi herrialdietako musika eta folklorea azaltzearren antolaturiko jaien atariko musikaldietaz? Zer esan Urnietan beste hamaika ekimeni eman diozun bultzada eta babes intelektualaz? Labur beharrez orain guztia ezin azaldu.

Urte hauetan guztietan, herri mailan, euskalgintzako eta kulturgintzako eredu bihurtu zara, urnietarrek nori begiratua eta nori galdetua bazuten alor horietan barrena aurrera egiteko garaian. Hain zuzen ere, ogibidez ere, Ikastola utzi ondoren, helduen euskalduntze eta alfabetatzearen erronkari heldu zenion, HABE erakundean, hizkuntzaren irakaste eta ikasketaren alderdi pedagogikoei loturik.

